
ИЖТИМОИЙ ТАРАҚҚИЁТДА МЕЪМОРЧИЛИК САНЪАТИНИНГ ТУТГАН ЎРНИ

[bookmark: _GoBack]Бугунги кунда мустақиллигимиз туфайли миллий, маънавий, диний меъморчилик иншоотларимизга, умуман тарихимизга холис илмий ёндашиш имкониятлари очилди. Тарихни билиш, ундан тўғри ва холис хулосалар чиқара олиш инсон маънавий камолоти учун ниҳоятда муҳим....Ўз тарихини билмайдиган, кечаги кунини унутган миллатнинг келажаги йўқ. Бу ҳақиқат кишилик тарихида кўп бора ўз исботини топган.
Меъморчилик халқ архитектурасида бино ва иншоотларнинг қурилиш санъатини ифодаловчи атамадир. Меъморчилик бино ва иншоотлар қуришнинг ўзига хос техникасини, санъатини, халқ тарихини, унинг ижтимоий-сиёсий қудратини, диний ва дунёвий қарашларини, маданий-маиший ҳаётини маълум шаклда мужассам этади. Меъмор-бинокор уста: бино ва иншоотларнинг лойиҳасини яратувчи ва уларнинг қурилишини назорат қилиб борувчи бош мутахассисдир.”[1]
 Меъморчилик инсон яшаш муҳитини уюштиришда, унинг ҳаёт фаолиятида улкан аҳамият касб этади. Унда санъат ва бошқа фаолият соҳалари ўртасидаги чекланганлик йўқ. У икки томонлама бўлиб, ҳам моддий, ҳам маънавий маданиятга тааллуқлидир. 
Санъат турлари орасида меъморчилик алоҳида ўрин тутиб, меъморчиликнинг бадиий томони унинг амалий томонига бўйсиндирилган бўлади. Меъморчиликда бадиий, қиёфали ифода, аввало бинолар ёки улар мажмуининг ижтимоий аҳамиятлигида кўринади. Бу ҳол унинг бадиий имкониятларини янада оширадива меъморчилик хусусиятларини белгилаб беради.”[2]
	Бошқа санъат турларида бўлганидек, меъморчиликда ҳам билиш ўзига хос тарзда намоён бўлади. Алоҳида иншоот ёки улар мажмуи тарзидаги меъморчилик асарлари тарихий давр яхлит қиёфасини вужудга келтиради. У ўз даврининг энг умумий ва ўзига хос фикр ва туйғуларини умумлашган ва мужассамлашган тарзда ифодалайди. Меъморчилик асарлари воқеликни бевосита тасвир этмайди, балки муайян тарихий даврга хос умумий ва ижтимоий аҳамиятга молик инсон кечинмаларини акс эттиради. Донишмандлар меъморчиликни “қотишма” мусиқа ёки “тошдаги достон” деб таърифлашганлар. Булар меъморчилик тўла тавсифини англатмаса-да, унинг табиатини белгилаб беради. Меъморчилик мусиқага ўхшаб давр қиёфасини ижтимоий ифодали кўринишда яратади. Агар мусиқада қиёфа эшитиш орқали идрок этишга мўлжалланган бўлса, меъморчилик кўришга мўлжаллангандир. Меъморчилик асарларини идрок этиш орқали одамлар турмуш тарзини, маиший ҳаёти ва ҳаёт фаолиятини, хусусиятларини ижтимоий тузум табиатини, эстетик орзуни, у ёки бу давр ижтимоий руҳиятини ва мафкурасини инъикос этамиз. Меъморчилик ҳосил қиладиган билимлар мажмуининг аҳамияти шундаки, одамларда у яратилган маданий муҳит, ҳаёт тарзи, фикр ва туйғулари тўғрисида тасаввур пайдо қилади.”[3]
	Меъморчилик бинолари ва иншоотларини кўрар эканмиз, гўё тарихнинг тош варақларини кўздан кечиргандай бўламиз, бошқа оламга кириб, уни ўз яхлитлигича англаймиз. Энг муҳими, улар инсон билан мутаносибликда ифодаланганини кўрамиз. Меъморчилик ўзининг ҳажмлари ва чизиқлари тили билан давр ва инсон ҳақида бошқа санъат турларидан кўра кўпроқ ҳикоя қилгандай бўлади.  Масалан,  Миср сағаналари иншоот кўлами ва инсон номутаносиблиги, геометрик шаклларнинг дағал ва ўта содда яхлитлиги орқали Фиръавн якка ҳокимлигини илоҳийлаштириш билан битта одамнинг арзимас ночорлигини қарор топтириш тўғрисидаги ҳаёт тарзини ва мустабидлик дунёқарашини улкан ифода кучи воситасида намойиш қилади. Худди шунга ўхшаш Афинадаги Акрополда, айниқса унинг ғоявий-эстетик маркази бўлган Парфенонда ҳам қулдорчилик демократиясининг равнақ топган палласини бадиий тугал ва эстетик мукаммал акс эттирилганлигини кўришимиз мумкин. Бино ўлчамларининг инсон танаси билан қатъий мутаносиблигида, равшан ва мақсадга мувофиқ қисмлар ҳамоҳанглигида, яхлит ва ҳар бир қисм мантиқийлиги ва тугаллигида қадимги юнонларнинг ҳамоҳанглик орзулари намоён бўлади.
	 Самарқанд, Шаҳрисабз, Бухоро, Хива, Қўқон шаҳарларида бунёд этилган меъморчилик обидалари ҳам ўзининг мазмундорлиги жиҳатидан жаҳоннинг бошқа шаҳарлари меъморчилик обидалари мўжизаларидан қолишмайдилар. Ўй-хаёл ва соғлом фикр, оддийлик ва мураккаблик, аниқ тузилиш ва ёрқин зийнат сифатларининг ажойиб қоришмасида Ўрта Осиё халқлари ҳаётидаги бетакрор ва беқиёс давр хусусиятлари яққол ифода топган десак асло муболаға бўлмайди. 
	Ўрта аср одами учун Самарқанддаги Регистон ва Бибихоним, Шоҳи Зинда ва Гўри Амир меъморчилик ёдгорликлари, биринчи навбатда, тенги йўқ илоҳий қудрат намойиш қилиб турган, албатта. Бугунги кунда ҳам мазкур меъморчилик обидалари, аввало, ўзининг ажойиб ҳамоҳанглиги билан кишини ҳайратга солади. Анъанавий миноралар тикка чизиқлари, мақбараларнинг ҳаворанг гумбазлари билан масжид, мадрасалар ички муқарнаслари билан қўшилиб, баркамол тугаллик, умумий яхлитлик, мақсадга мувофиқлик, уйғунлик, ҳамоҳанглик ҳосил қиладилар.
	Шундай қилиб, меъморчилик ҳам бошқа санъат турлари каби воқеъликни юксак бадиий даражада акс эттиради, у ўз мажмуи билан ўз даврининг умумлашган, кенг қамровли ва яхлит қиёфасини намоён қилади.
	Меъморчилик ўзининг кўп минг йиллик тарихида бадиий қиёфали тилини ишлаб чиққан бўлиб, фазовийлик унинг асосини ташкил этади. фазони уюштириш меъморчилик ифода воситаларининг таркибий қисмидир. Фазони уюштиришдан амалий ва бадиий мақсадларда фойдаланиш меъморчиликнинг мусаввирлик ва ҳайкалтарошликдан туб фарқини кўрсатади. 
	 Меъморчилик тили миқдор моддаси, ҳажм, устки қисм ва рангдан ташкил топган бўлади. Улар фазони уюштириш уни ғоявий-туйғули мазмун билан тўлдириш каби ёрдамчи бурч вазифаларни ҳам адо этади, фазони уюштириш эса қисмлар мутаносиблигидан ажралмаган ҳолда намоён бўлади. Меъморчилик амалий-фойдали томонлар билан бирга бадиийликни ҳам бирлаштиради. Бадиийлик ва амалийлик бирлиги меъморчиликнинг энг муҳим белгиси бўлиб, уни амалий санъатга яқинлаштиради.
	Меъморчилик бадиий тили тарихи ўзгарувчан бўлиб, у тарихий давр, янги қурилиш ашёлари, қурилиш техникасининг ривожланиши ва такомиллашиб бориши натижасида янгиланиб туради. Ҳозирги мустақил Ўзбекистон меъморчилиги олдида ўзининг бой миллий меросига суянган ҳолда янги техника ва технологияни эстетик ўзлаштириш, нодир меъморчилик бадиий қиёфасини яратиш йўлида замонавий услублардан имкони борича фойдаланиш, фуқаролар моддий ва маънавий эҳтиёжларини ҳар томонлама қондириш ва ривожлантиришга онгли мўлжал олиш каби самарали мойилликларни намоён қилиш вазифаси турибди.”[4]
	Ўзбекистон мустақиллик шарофати билан ўз тараққиётининг янги даврига кирди. Халқимиз ўзининг бой тарихий, маданий ва маънавий меросига эга бўлди. Минг-минг йиллик меъморчилик ва  шаҳарсозлик тарихимизни, ҳаттоки бориб кўриш таъқиқланган архитектуравий ёдгорликларни нафақат зиёрат қилишга, балки уларни ўрганишга ва реставрация қилишга ҳам кенг имкониятлар яратилди. Ватанимизда қадим замонлардан бошлаб яратилган нодир меъморий обидаларни, шаҳарсозликнинг яратилиш тарихини, қурилиш усуллари ва қоидаларини халқимизга холисона ўргатиш замони келди.”[5]
Ҳозирги меъморчилик асарлари айрим бинолар ва ҳатто улар мажмуини яратишга эмас, балки меъморчилик ижодининг олий кўриниши бўлган шаҳар бунёд этишга мўлжалланган. Тошкент, Нукус, Самарқанд, Қўқолн, Андижон, Навоий, Гулистон, Наманган, Қарши, Жиззах, Фарғона шаҳарларидаги меъморчиликнинг энг яхши намуналари эркин режалаштиришга, яратилган табиий муҳитни ўзлаштиришга қаратилган бўлиб, енгил, эркин тарздаги ҳаёт шароитларининг хилма-хил ва доимий ўзгарувчанлигига узвий мослаша бориши билан изоҳланади.

